
Sa chluiche rólimeartha seo, glacann na foghlaimeoirí an ról atá ag Feisire de Pharlaimint na hEorpa.  
Ar feadh uair an chloig nó dhó, is é do sheomra Parlaimint na hEorpa féin, agus pléann d’fhoghlaimeoirí 
conas a rachaidís i ngleic le topaicí a bhfuil an tAontas ag plé leo faoi láthair.

Cabhróidh an cluiche rólimeartha seo leis na foghlaimeoirí a scileanna daonlathais a fhorbairt. I measc na 
scileanna sin tá tuairim chriticiúil a fhorbairt, scileanna díospóireachta agus foghlaim conas comhréiteach 
a dhéanamh.

Ar dtús, oibríonn na foghlaimeoirí i ngrúpaí beaga - coistí parlaiminteacha - ar thogra reachtach ón 
gCoimisiún Eorpach. Úsáideann siad cluiche cláir le cártaí téamacha. Déanfaidh siad leasú ar an togra 
reachtach agus, ag an am céanna, caithfidh siad aird a thabhairt ar thuairimí éagsúla ó Chomhairle an 
Aontais Eorpaigh agus ó dhreamanna eile. Tá ceithre thopaic ar leibhéil éagsúla deacrachta ann.

Ansin, cuirtear tús le díospóireacht iomlánach, áit inár féidir leis na grúpaí beaga a leagan oiriúnaithe 
den dlí a chur i láthair. Ina dhiaidh sin, bíonn vóta iomlánach ann.

Ar deireadh, déantar faisnéisiú agus meastóireacht chríochnúil ar an gcluiche rólimeartha. Insítear 
cá raibh na cosúlachtaí agus na difríochtaí idir an cluiche rólimeartha agus an rud a tharlaíonn sa 
Pharlaimint.

 
Modheolaíocht Achar ama Ábhair
Cluiche rólimeartha: oibriú i 
gcoistí parlaiminteacha

25 nóiméad 	- Clár cluiche do gach grúpa

	- Bileog oibre do gach grúpa

	- Paca cártaí téamacha do gach grúpa. Caithfear na cártaí a phriontáil ar  
thaobh amháin den leathanach agus iad a ghearradh amach.

	- Togra reachtach téamach ón gCoimisiún Eorpach do gach grúpa.

Cluiche rólimeartha: 
díospóireacht iomlánach 
agus vóta

10 nóiméad 
in aghaidh an 
téama

-	� Clár dubh/smeach-chairt + cailc/marcóir

-	 Bileog oibre líonta amach do gach grúpa

Faisnéisiú agus 
meastóireacht

15 nóiméad go 
huair an chloig 
amháin

-	 Ríomhaire + teilgeoir

-	 Cur i láthair

Séanadh  
Ní thugann foirm ná inneachar an chleachtaidh seo léiriú iomlán ar gach rud a dtarlaíonn le 
fírinne, ná ní léiríonn siad tuairimí iarbhír Pharlaimint na hEorpa, an Choimisiúin Eorpaigh, 
Chomhairle an Aontais Eorpaigh nó na ngrúpaí sainleasa. Sprioc oideachasúil amháin atá leis an 
gcleachtadh seo, agus is ar an mbonn sin amháin a roghnaíodh an t-ábhar.

TREOIRLÍNTE FOGHLAMA    
AN TURAS REACHTACH - CLUICHE 
RÓLIMEARTHA DE CHUID  
PHARLAIMINT NA HEORPA

CUSPÓIRÍ AGUS SCILEANNA
Meon

-	 Forbraíonn na foghlaimeoirí meon criticiúil ar an iomlán: tagann siad ar thuairim ar thopaicí atá á 
bplé ag an Aontas faoi láthair.

Eolas
-	 Tá na foghlaimeoirí eolach ar phróiseas cinnteoireachta an Aontais Eorpaigh (leagan simplithe de) 

agus tuigeann siad é.

-	 Tuigeann na foghlaimeoirí ról Pharlaimint na hEorpa sa phróiseas sin.

-	 Is eol do na foghlaimeoirí go bpléann Parlaimint na hEorpa le topaicí nithiúla a mbíonn tionchar 
acu ar a saol laethúil.

-	 Tá  tuilleadh eolais ag na foghlaimeoirí ar na téamaí a phléitear.

Scileanna
-	 I rith an gcleachtadh  forbraíonn na foghlaimeoirí a scileanna daonlathais: foghlaimíonn siad conas 

tuairimí daoine eile a chur san áireamh, conas teacht ar a dtuairim féin, conas dul i gcomhairle le 
daoine agus conas teacht ar chomhréiteach.

-	 Foghlaimíonn na foghlaimeoirí cén chaoi lena dtogra a chur i láthair agus conas labhairt os 
comhair grúpa.

CÉIM AR CHÉIM
1. CLUICHE RÓLIMEARTHA:  
OIBRIÚ I GCOISTÍ PARLAIMINTEACHA
Suíomh
Roinntear na rannpháirtithe i ngrúpaí de cheathrar nó cúigear foghlaimeoirí. Tugtar téama do gach grúpa 
le bheith ag obair leis. Suíonn gach grúpa timpeall ar bhord leis na hábhair go léir. B’fhearr dá mbeadh na 
boird ullmhaithe ag an oideoir roimh ré.

Tá togra reachtach téamach ón gCoimisiún Eorpach ag gach grúpa. Ar a mbord freisin tá bileog oibre 
(mar a chéile do gach téama), clár cluiche (mar a chéile do gach téama) agus na cártaí a bhaineann leis an 
téama. Cuirtear na cártaí téamacha ar an gclár cluiche, le droim na gcártaí in uachtar agus na coirnéil ar a 
bhfuil na huimhreacha nó na siombailí fillte suas.

2  /  EUROPE@SCHOOL - AN TURAS REACHTACH



Seo é an chuma atá ar théama atá leagtha amach i gceart:

Próiseas 
Míníonn an t-oideoir go hachomair do na foghlaimeoirí go bhfuil siad ag glacadh ról Feisirí de Pharlaimint 
na hEorpa agus go ndéanfaidh siad, sa cháil sin, a ndlíthe féin a dhréachtú. Míníonn an t-oideoir freisin 
go mbeidh orthu a ndlí a chur i láthair don chuid eile den ghrúpa agus go vótálfaidh an grúpa ar fad air. 
Roghnaíonn an t-oideoir na topaicí a n-oibreoidh na foghlaimeoirí orthu sula míníonn siad  an cluiche.

Ina dhiaidh sin, míníonn an t-oideoir an clár cluiche go hachomair, ar a léirítear leagan simplithe de 
phróiseas cinnteoireachta an Aontais: is é an Coimisiún Eorpach an institiúid a thionscnaíonn dlí, trí 
thograí reachtacha a dhéanamh. Ina dhiaidh sin, téann na tograí reachtacha chuig Parlaimint na hEorpa 
agus chuig Comhairle an Aontais Eorpaigh - a chomhroinneann an chumhacht reachtach.

Oibríonn gach grúpa foghlaimeoirí go neamhspleách, ag leanúint na dtreoracha agus na dtréimhsí ama 
atá ar an mbileog oibre agus ar na cártaí: tosaíonn an grúpa le cárta uimhir 1. Iompaíonn foghlaimeoir 
amháin sa ghrúpa an cárta agus léann sé nó sí os ard a bhfuil scríofa air. Ansin déanann an grúpa na 
tascanna atá luaite ar an gcárta. Ina dhiaidh sin bogann siad ar aghaidh go cárta 2, ansin go cártaí 3 agus 
4. Glacann siad nótaí ar an mbileog oibre. 

Tá tasc nó eolas breise luaite ar na cártaí – cuir i gcás tuairim ó Chomhairle an Aontais Eorpaigh, ó 
ghrúpaí stocaireachta nó ó dhreamanna eile. Céim ar chéim, cruthóidh na foghlaimeoirí a ‘ndlí Eorpach’ 
féin. Is é tasc deiridh na bhfoghlaimeoirí cur i láthair ar a ndlí a ullmhú do na foghlaimeoirí eile sa ghrúpa 
iomlán.

3  /  EUROPE@SCHOOL - AN TURAS REACHTACH



Inneachar
Is féidir teacht ar na tograí reachtacha agus na cártaí téamacha go léir sa doiciméad a thugann ábhar an 
chluiche don ghníomhaíocht seo. Tá ceithre thopaic ann don rólimirt seo. Rinneadh na tograí reachtacha 
ón gCoimisiún Eorpach, na hoiriúnuithe a d’iarr Comhairle an Aontais Eorpaigh agus an t-eolas a thug na 
geallsealbhóirí, go léir a roghnú chun an oiread plé agus ab fhéidir idir na foghlaimeoirí a spreagadh. Tá 
siad ficseanúil agus is feidhm oideachasúil amháin atá leo. Nuair a bheidh an cleachtadh críochnaithe, tá 
sé tábhachtach go míneoidh an t-oideoir cén chaoi a ndéileáiltear leis na topaicí i gceart. 

Tá na ceithre thopaic curtha in ord de réir leibhéal deacrachta, ó thopaicí éasca go topaicí casta:

1. 	 Arm de chuid an Aontais?

2. 	 An daonlathas Eorpach

3. 	 Faisean inbhuanaithe

4. 	 An Gníomh um IS 

 

Séanadh 
Cuir i dtábhacht d’fhoghlaimeoirí nach bhfuil sé d’údarás ag an gCoimisiún Eorpach, i ndáiríre, 
tionscnaimh áirithe atá san ionsamhlúchán seo a mholadh, amhail Arm Eorpach a chruthú nó 
athruithe ar na rialacha maidir le toghcháin Eorpacha, agus ní trí ghnáthghníomhartha dlí de 
chuid an Aontais ar a laghad. D’éileodh athruithe den sórt sin athrú ar na Conarthaí, i gcomhréir 
le hAirteagal 48 den Chonradh ar an Aontas Eorpach (CAE), próiseas lena mbaineann rialtais 
náisiúnta agus comhaontú d’aon toil ón gComhairle Eorpach.

Tá roinnt tograí sa chluiche rólimeartha bunaithe ar mholtaí Pharlaimint na hEorpa faoi athchóiriú 
na gConarthaí, atá mar chuid de phlé institiúideach leanúnach.

Chun tuilleadh comhthéacs a fháil, féach: Preaseisiúint ó Pharlaimint na hEorpa, 22 Samhain 2023

Roinnt leideanna
-	 Téigh ó ghrúpa go grúpa agus tabhair cúnamh dóibh má bhíonn sé ag teastáil uathu. 

-	 B’fhearr dá mbeadh gach grúpa ag obair ar théama éagsúil. Ar an gcaoi sin, is féidir le gach grúpa 
dlí éagsúil a chur i láthair. D’fhéadfása, áfach, gach grúpa a chur ag obair ar an téama céanna nó an 
téama céanna a thabhairt do dhá ghrúpa, agus araile. 

2. CLUICHE RÓLIMEARTHA: 
DÍOSPÓIREACHT IOMLÁNACH AGUS VÓTA
Suíomh
Fánann na foghlaimeoirí ina suí ina gcoiste téamach féin. Ag ceann an tseomra, taispeántar an tábla seo a 
leanas ar chlár dubh nó ar smeach-chairt:

TÉAMA VÓTAÍ I bhFABHAR VÓTAÍ I gCOINNE STAONADH
m.sh. ‘Faisean Inbhuanaithe’

m.sh. ‘An Gníomh um IS’

Scríobh síos na téamaí a phléitear sa chéad cholún. 

Próiseas
Bíonn suas le cúig nóiméad ag gach grúpa téamach chun a dtogra a chur i láthair. Úsáideann an grúpa 
an bhileog oibre atá líonta amach chun é sin a dhéanamh. Ina dhiaidh sin, bíonn beagán ama ag na 
foghlaimeoirí eile chun ceisteanna a chur. Díreach ina dhiaidh sin, cuireann an t-oideoir tús leis an vótáil. 
Vótálann gach duine trína lámh a chur in airde. Tá cead ag na foghlaimeoirí sa choiste téamach atá ag cur 
an togra i láthair vóta a chaitheamh freisin. Tugann an t-oideoir na ráitis seo a leanas: 

-	 ‘Na daoine a aontaíonn leis an togra seo; cuirigí bhur lámh in airde.’ Breac síos an líon vótaí sa 
cholún ‘Vótaí i bhfabhar’ a bhaineann leis an téama atá i gceist.

-	 ‘Na daoine nach n-aontaíonn leis an togra seo; cuirigí bhur lámh in airde.’ Breac síos an líon vótaí sa 
cholún ‘Vótaí i gcoinne’ a bhaineann leis an téama atá i gceist. 

-	 ‘Na daoine atá ag staonadh; cuirigí bhur lámh in airde.’ Breac síos an líon vótaí sa cholún ‘Staonadh’ 
a bhaineann leis an téama atá i gceist.

Tar éis an vóta féach ar vótáil an tromlach chun an dlí a ghlacadh nó a dhiúltú. 

Bíonn tromlach ann nuair a vótálann leath na bhfoghlaimeoirí + duine amháin i bhfabhar nó i gcoinne an 
togra. Ní chomhairtear na daoine a staon. I gcás comhionannas vótaí, mol go gcuirfí an vóta ar fionraí. Má 
chuirtear an vóta ar fionraí, ní bheidh aon chinneadh déanta i dtaobh an togra.

Déantar an próiseas sin arís le haghaidh gach dlí. 

Roinnt leideanna
-	 Braitheann an méid ama atá ag teastáil don chleachtadh ar an líon grúpaí téamacha. 

-	 Má choinnítear na grúpaí beaga is mó an deis a bheidh ag gach aon foghlaimeoir a bheith páirteach 
sa phlé. Smaoinigh ar na tréimhsí ama agus díograis na bhfoghlaimeoirí nuair a bheidh tú ag 
déanamh an cinneadh cá mhéad grúpa a bheidh agat sa rang. 

3. FAISNÉISIÚ AGUS MEASTÓIREACHT
Suíomh
Pléigh na cosúlachtaí agus na difríochtaí idir an cleachtadh agus an rud a tharlaíonn i ndáiríre, ag úsáid an 
chur i láthair ón ngníomhaíocht seo. Is féidir leis na foghlaimeoirí fanacht sna grúpaí beaga don chuid seo 
den chluiche nó suíocháin a athrú. 

Próiseas 
Ar an gcéad dul síos, fiafraigh de na foghlaimeoirí conas a d’éirigh leo: ‘Conas a raibh sé, ról Feisire 
Eorpach a ghlacadh?’ B’fhéidir go ndéarfaidís go raibh sé deacair orthu cinneadh a dhéanamh nuair a bhí 
aird le tabhairt ar an oiread sin tuairimí éagsúla nó b’fhéidir go ndéarfaidís gur thaitin sé leo an chumhacht 
a bheith acu cinntí a dhéanamh. Fiafraigh de na foghlaimeoirí cé eile a bhraith an rud céanna nó a mhalairt: 
mar shampla ‘Cé eile a bhraith mar seo? Cé a shíl a mhalairt? 

Tar éis na hintreorach sin, bog ar aghaidh go dtí an mheastóireacht ar an gcleachtadh. Mínigh go bhfuil an 
cluiche rólimeartha éagsúil leis an rud a tharlaíonn ó cheart. Ní mar a chéile an fhormáid ná an t-inneachar. 
Ag an am céanna, ar ndóigh, tá cosúlachtaí áirithe ann. Is le huainchlár (féach an pictiúr) a thaispeántar na 
difríochtaí agus na cosúlachtaí sin sa chur i láthair.

An chéad cheist do na foghlaimeoirí is ea: ‘Cad iad na gnéithe den chleachtadh a cheapann sibh a bhí 
cosúil le chéile ó thaobh formáide nó inneachair de?’ Ansin taispeánann agus míníonn an t-oideoir na 
cosúlachtaí, ag úsáid an chur i láthair agus le hionchur ó na foghlaimeoirí. 

Is é an dara ceist ná: ‘Cad a dhéantar ar bhealach eile sa Pharlaimint, dar libh?’ Ansin pléann an t-oideoir 
na difríochtaí is tábhachtaí, arís le hionchur na bhfoghlaimeoirí agus ag úsáid an chur i láthair. 

Ina dhiaidh sin, pléann an t-oideoir staid na dtéamaí a pléadh sa rang mar atá siad i ndáiríre. Tá sé sin 
iontach tábhachtach toisc go gcinntíonn sé go n-imíonn na foghlaimeoirí ón ngníomhaíocht agus tuiscint 
chruinn acu ar an gcaoi a n-oibríonn rudaí ó cheart.

Inneachar 
1. COSÚLACHTAÍ AGUS DIFRÍOCHTAÍ LEIS AN GCAOI A DTARLAÍONN RUDAÍ Ó CHEART 

Cosúlachtaí Difríochtaí
Foirm Coistí téamacha i bParlaimint na hEorpa:  

Pléann Parlaimint na hEorpa le téamaí atá an-
ilghnéitheach. Sin é an fáth nach ndéanann Feisirí 
Eorpacha speisialtóireacht ach i dtéama nó dhó. Tá 
tuairim is 20 coiste téamach seasta agus roinnt coistí 
téamacha ad hoc ag Parlaimint na hEorpa. Laistigh de 
na coistí sin, faigheann na Feisirí cur amach ar an téama 
ar dtús agus pléann siad é sula ndéanann siad é a chur 
faoi bhráid Parlaimint na hEorpa ina hiomláine, sa suí 
iomlánach ina ndéantar an vótáil chríochnaitheach.

Grúpaí sainleasa:  
Is minic a iarrann grúpaí sainleasa ar Fheisirí Eorpacha 
ceist áirithe a réiteach.

Vótáil trí thaispeáint lámh:  
I bParlaimint na hEorpa, is minic a dhéantar vótáil ar 
thograí trí thaispeáint lámh mar, de ghnáth, bíonn sé 
sin níos gasta. Uaireanta caitheann Feisirí Eorpacha 
vóta go leictreonach (= vóta aonair). Tarlaíonn sé sin 
nuair a bhíonn éagsúlacht mhór tuairimí sa Pharlaimint 
ar ábhar agus nach féidir toradh na vótála a dhéanamh 
amach le sracfhéachaint. Is féidir le grúpa polaitiúil vóta 
leictreonach a iarraidh (roimh ré), agus déantar an vóta 
deiridh ar thuarascáil go leictreonach den chuid is mó. 
Ar an gcaoi seo, is féidir le saoránaigh fios a bheith acu 
cé hiad na Feisirí Eorpacha a vótáil i bhfabhar/i gcoinne 
nó a staon ó vótáil.

Vótáil trí thromlach:  
I bParlaimint na hEorpa, is ionann tromlach vótála agus 
leath na vótaí a caitheadh + 1.

Roinnt grúpaí polaitiúla: 
Sa chleachtadh seo, níor bhain na foghlaimeoirí le 
páirtí polaitiúil. Ó cheart, tá ocht ngrúpa pholaitiúla 
i bParlaimint na hEorpa. Sna seisiúin iomlánacha, 
bíonn na Feisirí Eorpacha ina suí le chéile ina ngrúpaí 
polaitiúla féin, ó chlé go deas. Tá cathaoirleach ag 
gach grúpa.

Cumhacht reachtach chomhroinnte:  
D’fhéadfadh sé go gceapfaí ón gcleachtadh seo gur 
ag Parlaimint na hEorpa amháin atá an chumhacht 
reachtach san Aontas agus, dá réir sin, gurb í 
an Pharlaimint amháin a dhéanann na cinntí go 
léir. I ndáiríre, áfach, roinneann an Pharlaimint an 
chumhacht seo le Comhairle an Aontais Eorpaigh.

Níos casta:
	- Ní raibh ach líon beag daoine páirteach sa 

chleachtadh seo. I bParlaimint na hEorpa, bíonn 
720 Feisire páirteach sa díospóireacht agus sa 
vótáil.

	- Is in aon teanga amháin a rinneadh an 
cleachtadh. Sa Pharlaimint tá cead ag gach duine 
aon cheann de na 24 theanga oifigiúla a labhairt. 
Déantar ateangaireacht ar gach rud ansin go dtí 
na 23 theanga oifigiúla eile den Aontas.

Inneachar Argóintí:  
Tá na hargóintí a luadh le linn an chleachtaidh cosúil leo 
siúd a bhíonn i ndíospóireachtaí Eorpacha.

Níos casta:
	- Is minic leis na téamaí a bheith níos teicniúla. 

Mar shampla, d’fhéadfadh sé go mbainfeadh 
an topaic le cé chomh mór agus atá na mogaill 
in eangacha iascaireachta. Bíonn taighde 
eolaíochta i gceist leis seo, dírithe ar an gcineál 
éisc is féidir a ghabháil le gach cineál eangaí, etc.

	- Bíonn na tograí reachtacha a gcaitheann 
Parlaimint na hEorpa vóta orthu i bhfad níos 
mionsonraithe. Pléitear gach mionsonra agus, 
más gá, modhnaítear iad.

Ar deireadh, tá mír amháin a bhaineann leis na cosúlachtaí agus na difríochtaí araon: na téamaí féin:

	- Is féidir a rá go bhfuil na téamaí comhchosúil mar gur topaicí iad go léir a bhfuil Parlaimint na hEorpa ag plé 
leo nó ar pléadh leo san am atá caite.

	- Tá na téamaí éagsúil freisin mar, san fhíorshaol, bíonn tograí agus seasaimh an Choimisiúin Eorpaigh, 
Pharlaimint na hEorpa agus Chomhairle an Aontais éagsúil lena chéile. (féach an séanadh roimh chaibidil 2)

CLUICHE RÓLIMEARTHA PHARLAIMINT NA 
HEORPA - TOPAICÍ  
1. ARM DE CHUID AN AONTAIS?
In ainneoin pleananna le haghaidh Comhphobal Cosanta Eorpach in 1952, níl arm ag an Aontas Eorpach. 
Socraíonn gach tír san Aontas go huathrialaitheach a harm féin a bheith aici agus a úsáid. Ó aimsir 
Chonradh Maastricht, tá méadú leanúnach déanta ag tíortha an Aontais ar raon feidhme a gcomhair i 
gcúrsaí cosanta. I gcomhthéacs chogadh foghach na Rúise i gcoinne na hÚcráine, tá dlús nua curtha leis 
an díospóireacht ar arm de chuid an Aontais.

Ó aimsir Chonradh Liospóin, tá clásal cosanta frithpháirtí i gConarthaí an Aontais. In 2022, d’fhoilsigh 
an tAontas an Compás Straitéiseach, an chéad mheasúnú straitéiseach comhpháirteach ar na dúshláin 
slándála agus chosanta atá roimh an Aontas.

Tá roinnt beart glactha ag an Aontas mar fhreagairt ar chogadh foghach na Rúise i gcoinne na hÚcráine, 
lena n-áirítear smachtbhannaí forleathana agus gníomhachtú na Saoráide Eorpaí Síochána den chéad 
uair riamh, trína bhfuiltear ag tacú leis an Úcráin ar bhonn míleata. Tá plé fós ar siúl faoi ról an Aontais i 
réimse na cosanta.

Naisc úsáideacha:

–	� Tá tuilleadh eolais faoin gcomhar cosanta san Aontas le fáil ar: europarl.europa.eu/topics/ga/
article/20190612STO54310/cursai-cosanta-borradh-a-chur-ag-an-aontas-faoina-shlandail 

– 	 Tá tuilleadh eolais faoin gCompás Straitéiseach le fáil ar:  
https://www.consilium.europa.eu/ga/policies/strategic-compass/

– 	 Tá tuilleadh eolais faoi na bearta a rinne an tAontas mar fhreagairt ar chogadh foghach na Rúise  
i gcoinne na hÚcráine le fáil ar: https://ukraine.europarl.europa.eu/en/home 

2. AN DAONLATHAS EORPACH  
Ó 1979, toghann saoránaigh Eorpacha Parlaimint na hEorpa nua gach cúig bliana. Vótálann 
saoránaigh chun Feisirí a thoghadh a dhéanann ionadaíocht orthu ar leibhéal an Aontais. De réir 
rialacha comhchoiteanna an Aontais, reáchtáiltear na toghcháin sin trí bhallóid rúnda agus trí vótáil 
chomhchoiteann dhíreach (vóta amháin do gach saoránach fásta), agus toghtar na Feisirí bunaithe ar 
ionadaíocht chionmhar. Rud atá thar a bheith tábhachtach ná gur féidir le gach saoránach Eorpach vótáil 
nó seasamh i dtoghchán sa Bhallstát ina bhfuil cónaí orthu. 

Ag Toghcháin Eorpacha mhí an Mheithimh 2024, vótáil muintir na hEorpa dá n-ionadaithe chun 720 
suíochán na Parlaiminte a líonadh. Tá dáileadh na suíochán sin i measc Bhallstáit an Aontais bunaithe 
ar phrionsabal na comhréireachta céimlaghdaithí, rud a chiallaíonn, cé go mbaineann líon na suíochán 
le daonra gach tíre, go bhfuil níos mó Feisirí in aghaidh an duine ag tíortha beaga ná mar atá ag tíortha 
móra. Ina theannta sin, ní féidir le saoránaigh vóta a chaitheamh ach amháin d’iarrthóirí atá ag seasamh 
ina mBallstát cónaithe féin (nó ina dtoghcheantar réigiúnach féin) nó ina dtír féin - agus ní féidir leo vóta 
a chaitheamh ach uair amháin. 

Cé is moite de na rialacha comhchoiteanna sin, áfach, cuireann gach tír a socruithe toghcháin féin i 
bhfeidhm bunaithe ar a bunreacht - agus d’fhéadfadh éagsúlacht mhór a bheith eatarthu. Braitheann 
dlisteanacht dhaonlathach na n-ionadaithe tofa ar líon na vótálaithe, rud a bhfuil méadú suntasach 
tagtha air ó 2019 i leith, mar gheall ar rannpháirtíocht na hóige den chuid is mó. Dá bhrí sin, bealach 
amháin chun rannpháirtíocht na hóige a mhéadú is ea an aois vótála a ísliú. I gcás thoghcháin Eorpacha 
2024, d’ísligh ceithre thír san Aontas (an Ostair, an Bheilg, an Ghearmáin, Málta) a n-aois vótála go 16 
bliana d’aois, agus d’ísligh an Ghréig an aois vótála go 17 mbliana d’aois.

Cinneann gach Ballstát cé acu atá nó nach bhfuil ceart vótála ag saoránaigh nó an bhfuil sé d’oibleagáid 
orthu vótáil. 

Naisc úsáideacha:

–	 Is féidir leat tuilleadh eolais faoin gcóras toghchánaíochta Eorpach a fháil ar:  
europarl.europa.eu/factsheets/ga/sheet/21/the-european-parliament-electoral-procedures

–	 Tá tuilleadh eolais faoin aois vótála sna toghcháin Eorpacha le fáil anseo:   
https://www.europarl.europa.eu/RegData/etudes/ATAG/2023/749767/EPRS_ATA(2023)749767_
EN.pdf (ar fáil i mBéarla amháin)

–	 Chun go mbeadh saoránaigh níos rannpháirteach i mbeartais Eorpacha agus chun an tAontas a 
dhéanamh níos daonlathaí, tá roinnt tionscnamh éagsúil ann:

	 –	 An Tionscnamh Eorpach ó na Saoránaigh (ó 2012): má dhéanann aon mhilliún saoránach 
	 Eorpach as seacht dtír éagsúla ar a laghad den Aontas tionscnamh a shíniú, is féidir leo a 		
	 iarraidh ar an gCoimisiún Eorpach togra reachtach a dhréachtú. 

	 –	� Is iomaí ionstraim rannpháirtíochta eile atá ann, mar shampla Idirphlé an Aontais leis an Aos 
Óg, comhairliúcháin phoiblí (saineolaithe i réimse áirithe), an ceart achainí a dhéanamh agus 
painéil saoránach.  

3. FAISEAN INBHUANAITHE
Tháinig méadú faoi dhó, nach mór, ar tháirgeadh domhanda teicstílí idir 2000 agus 2020. Ag an am 
céanna, tá laghdú suntasach tagtha ar shaolré úsáideach éadaí. Gineann teicstílí thart ar 5 mhilliún tona 
dramhaíola gach bliain san Aontas — thart ar 12 chileagram in aghaidh an duine — agus cuireann snáithíní 
sintéiseacha amhail poileistear le truailliú plaisteach.1 

Sa lá atá inniu ann, níl cosc ar an mearfhaisean san Aontas. Tá sé beartaithe ag an Aontas 
íoschaighdeáin inbhuanaitheachta a thabhairt isteach le haghaidh teicstílí tríd an Rialachán nua maidir 
le hÉicidhearthóireacht2. Tá bearta breise á ndéanamh cheana féin ag roinnt Ballstát, amhail an Fhrainc, 
chun srian a chur le faisean an-mhear trí chórais éicea-scóir agus pionóis.

Tá Parlaimint na hEorpa tiomanta do thionscal teicstílí an Aontais a dhéanamh níos inbhuanaithe, níos 
ciorclaí agus níos iomaíche faoi 2030. I mí an Mheithimh 2023, ghlac sí rún lena dtacaítear le Straitéis an 
Aontais Eorpaigh um Theicstílí Inbhuanaithe agus Ciorclacha, arb é is aidhm di an earnáil a chlaochlú. 
Faoi 2030, ba cheart na teicstílí uile san Aontas a bheith marthanach, indeisithe, in-athchúrsáilte, 
déanta as snáithíní athchúrsáilte, saor ó cheimiceáin dhíobhálacha agus táirgthe faoi chaighdeáin chóra 
shóisialta agus chomhshaoil. Cuirfear deireadh de réir a chéile le mearfhaisean, agus cuirfear seirbhísí 
athúsáide agus deisiúcháin chun cinn. Tabharfar táirgeoirí chun cuntais as saolré iomlán a dtáirgí, lena 
n-áirítear bainistiú dramhaíola.

Tá iarrtha ag Parlaimint na hEorpa ar an gCoimisiún Eorpach, ar thíortha an Aontais agus ar 
chomhpháirtithe idirnáisiúnta spriocanna sonracha a leagan síos agus céimeanna nithiúla a ghlacadh 
chun iad a chur chun feidhme, agus cothromaíocht á bhaint amach idir an inbhuanaitheacht agus 
iomaíochas thionscal na dteicstílí.

(Le haghaidh an ionsamhlúcháin seo, ba cheart d’fhoghlaimeoirí teacht ar chomhaontú ar dtús maidir le 
conas an mearfhaisean a shainiú chun críche an dlí.)

Naisc úsáideacha: 

– 	 Tá tuilleadh eolais faoi straitéis teicstílí an Aontais le fáil ar: 
https://environment.ec.europa.eu/strategy/textiles-strategy_en

– 	 Tuilleadh eolais faoi ‘Cad atá á dhéanamh ag an Aontas chun an faisean a dhéanamh 
inbhuanaithe?’: https://environment.ec.europa.eu/topics/circular-economy/reset-trend/how-eu-
making-fashion-sustainable_en

– 	 Tuilleadh eolais faoi fheachtas an Aontais ‘ReSet theTrend’: 
https://environment.ec.europa.eu/topics/circular-economy/reset-trend_en

1 féach https://environment.ec.europa.eu/strategy/textiles-strategy_en
2 �féach https://commission.europa.eu/energy-climate-change-environment/standards-tools-and-labels/products-labelling-
rules-and-requirements/ecodesign-sustainable-products-regulation_en

4. AN GNÍOMH UM IS
Tá an intleacht shaorga (IS) fite fuaite inár saol laethúil, ó ghlórchúntóirí, algartaim mholta go huirlisí 
sofaisticiúla sa leigheas agus san iompar. Trí anailís a dhéanamh ar mhéideanna ollmhóra sonraí ar 
ardluas, is féidir le IS galair a bhrath níos luaithe, sreafaí tráchta a bharrfheabhsú, foghlaim a phearsantú 
agus fiú an t-éileamh ar leictreachas a thuar, rud a fhágann go mbeidh seirbhísí níos cliste, níos sábháilte 
agus níos éifeachtúla.

Is mór an gealladh atá faoi IS: is féidir le dochtúirí IS a úsáid chun luathchomharthaí ailse a bhrath in 
íomhánna leighis, is féidir le feirmeoirí faireachán a dhéanamh ar shláinte barr le braiteoirí atá bunaithe 
ar dhróin, agus is féidir le monaróirí cothabháil thuarthach a úsáid chun cliseadh costasach a sheachaint. 
Ar an leibhéal domhanda, d’fhéadfadh nuálaíocht atá bunaithe ar IS borradh a chur faoin bhfás 
eacnamaíoch, astaíochtaí gás ceaptha teasa a laghdú, agus feabhas a chur ar rochtain ar oideachas agus 
ar chúram sláinte i réigiúin nach ndéantar freastal ceart orthu.

Ach tá dúshláin thromchúiseacha ag baint le IS freisin. Is féidir le halgartaim atá oilte ar shonraí 
claonta an t-idirdhealú a threisiú san earcú, san iasachtú nó i bhforfheidhmiú an dlí. Is féidir leis an 
gcinnteoireacht uathoibrithe a bheith doiléir, rud a fhágann nach mbíonn daoine in ann na torthaí a 
thuiscint ná iad a cheistiú. Tá imní ann faoin ollfhaireachas, faoin laghdú ar phríobháideachas pearsanta, 
agus faoin tionchar atá ag an uathoibriú ar phoist agus ar an gcomhtháthú sóisialta. Ós rud é go 
mbaineann IS leis an oiread sin gnéithe den saol - gnéithe eiticiúla, dlíthiúla, eacnamaíocha agus sóisialta 
- tá sé ríthábhachtach teacht ar chur chuige cothrom lena mbaintear leas as na tairbhí a bhaineann léi 
agus lena gcosnaítear daoine ar na rioscaí a bhaineann léi ag an am céanna. Dá bhrí sin, thug an tAontas 
Eorpach isteach an chéad dlí cuimsitheach ar domhan faoi IS in 2024. 

Naisc úsáideacha:

-	 Bíonn tionchar dearfach agus diúltach ag IS ar an saol. Chun tuilleadh eolais a fháil faoi 
bhagairtí agus deiseanna a bhaineann le IS, féach anseo: www.europarl.europa.eu/topics/ga/
article/20200918STO87404/intleacht-shaorga-bagairti-agus-deiseanna 

-	 Faigh tuilleadh eolais faoi Ghníomh an Aontais um an Intleacht Shaorga agus faoina rialaíonn sé 
ar: europarl.europa.eu/topics/ga/article/20230601STO93804/rialachan-nua-ae-an-gniomh-um-
an-intleacht-shaorga  

-	 Forléargas ar straitéis an Aontais chun éiceachóras barr feabhais agus iontaoibhe san intleacht 
shaorga a thógáil, agus cothromaíocht á bhaint amach idir an nuálaíocht agus an tslándáil agus 
cearta bunúsacha.

